
Tunuliaqutaq

Kalaallit qimmiat uumasuuvoq tupinnartoq takujuminartorlu. Nukittuujuvoq immikkuullarillunilu 
allanngornernullu naleqqussarsinnaassuseqarluni nalinginnaanngitsumik. Nanorsuaq qaasuttoq 
immap sikuani nikitsaaliorsimaarsinnarlugu, sorianngitsoq kilometererpassuit qimussinnaasarpoq, 
qamutit takornarianik imaluunniit neqinik aalisakkanillu inuussutissanik ulikkaartut kalillugit. So-
rianngitsorlu aamma suliassani aalluteqqissaarlugu ajugaarusullunilu ukiumoortumik qimussimik 
sukkaniunnermi peqataasarluni. 

Isumaqaqqajaasarunarpugut nunarput qimuttunik qimmeqartuaannassasoq. Mianersortariaqar-
nitsinnulli kalerrisaarutit tutsiuttalereerput. Qimmit ajornartorsiutaat ukiut tamaasa atuagassiani 
allaaserineqartalerput. Qimmit ikiliartuinnarput. Immap sikua annikilliartorpoq, qimminut neruk-
kaatissat akitsoriartorlutik qamuteralaallu piniarnermi aalisarnermilu angallataagaluttuinnarlutik. 
Naallu kalaallit qimmiat kalaallit kulturiannut tulluusimaarutaalluni ilisarnaataagaluartoq uummaa-
rissoq, taamaattoq unammillernartoqarpoq siunissaalu qanoq ikkumaarnersoq eqqarsaatiginarlu-
ni. Qanoq iliortoqarsinnaava qimmip piujuarnissaa kulturimillu immikkuullarissumik attassisuunera 
eqqarsaatigalugit? 

Tamakku tunuliaqutaralugit kalaallit qallunaallu ilisimatuut ilisimasanillu siammaasartut 2015-imi 
kattupput, qimmip kulturikkut oqaluttuassartaa, pinngoqqaarfia peqqissusaalu pillugit suliat aki-
morlugit suliniummik pilersitsiniarlutik. Tamatta qimmeq qimuttoq tiguartiffigisimasorujussuuarput 
qimmillu immikkuullarissup qanga pinngorsimanera eqqartortarlutigu? Suminngaanneerpamitaava, 
sananeqaatimigullu amaqqup sananeqaataanik akusaava? Qanoq ilillutik qimmeqatigiit racit ataat-
sit taama amerlatigisunik immikkuullarilluinnartigisunillu piginnaaneqalersinnaasimappat, aammalu 
qanoq ilillutik assoroornartorpassuit aqqusaartakkatik timikkut anigorsinnaasarpaat? Qanoq sun-
giusarneqartarpa? Qimmeq pillugu ilisimasatta annertusiartornerat ilutigalugu apeqqutit soqutigi-
naatillit qaffakaasut amerliartorput, taamatullu aamma ilisimatusariaatsip nutaap apeqqutinik akis-
sutissarsisitsisinnaaneranik isuma pinngorluni. 

Qimmeq pillugu Suliniut

”Qimmeq pillugu Suliniut” pilersipparput 2016-imilu 
allattoqarfia Ilisimatusarfimmiittoq atuutilersillugu, 
tassungalu ilutigitillugu 
Statens Naturhistoriske Museum Københavnimiittoq 
qanimut suleqatigilerlutigu. Tullinnguullugu ilisima-
tuut, ilisimasanik siammaasartut ilinniartullu pikko-
rissut katersorlugit aallartippugut, tamakku Kalaallit 
Nunaanni, Danmarkimi, Spaniami, Tuluit Nunaanni, 
Norgemi, USA-mi Sydafrikamilu najugaqarput tamar-
millu qimmimik qimuttumik soqutiginnilluinnarlutik. 
Suliniutitta piviusunngornissaanut koruunit 10 mio. 
pissarsiaraagut VELUX-fondenimit (4,5 mio. kr.), 
Aage og Johanne Louis-Hansens fond’imit (2,6 mio. 
kr.) aammalu EU-PhD-puljinit pisortallu ilisimatusar-
nermut aningaasaateqarfiinit aningaasaateqarfinnillu 
namminersortunit minnernit.

2016-imi tamattaalluta naapippugut Sisimiuni, isu-
masioqatigiinnermi pingaarutilimmi taasami ”Arctic 
Nomads” peqataajartorluta. Isumasioqatigiinnermi 
qimussertartut kalaallit qinikkallu, qamusiortartu-
nik Tjukotkamit, Alaskamit Canadameersunillu qim-
meq qimuttoq aammalu qimussertarnerup siunissaa 
pillugit oqaloqatiginnipput. Ullut marluk ingerla-
neranni qimmip qimuttup pigiinnarnissaa anguniar-
lugu siunnersuutit aalajangersimasut 22-t ilusinik-
kiartuaarlutik inissipput, Issittumi aalajangiisartunut 
akisussaasunut apuussassat. Arctic Nomads’imi pe-
qataaneq Qimmeq pillugu Suliniummut tunissuta-
avoq pitsassuaq, siunnersuutillu 22-t aallaavigalugit 
suliniutip ingerlateqqinnissaanut suliassat sinaakku-
serpavut.

Suliniummi anguniagassat pingaarnerit tallimat aala-
jangiuppavut:

1. Ilisimatusarnerup kalaallinut inuiaqatigiinnut 
iluaqutaanissaa angorusupparput. 
2. Qimmeq qimuttoq, sananeqaataa peqqissusaalu 
pillugit ilisimasanik katersillutalu paasiniaaniar-
pugut.
3. Qimmip qimuttup soqutigineqarneranik tulluu-
simaarutaaneranillu kajumilersitsillutalu ikorfar-
tueqataarusuppugut, tamatumuunalu siunissami 
qimussertarnerup kulturitut piujuarnissaanut pe-
qataarusulluta. 
4. Ilisimasanik ilisimatusarnerillu inernerinik inu-
iaqatigiinnut kalaallinut issittormiunullu, kiisalu 
nunarsuaq tamakkerlugu siammarterillutalu qaam-
marsaaniarpugut. 
5. Kalaallit Nunaanni siunissami ilisimatusarnikkut 
suliniutinut maligassiuisoorusuppugut.

Sisimiuni, Ilulissani, Nuummi Qasigiannguanilu isu-
masioqatigiissitsinertigut Kalaallit Nunaallu tamak-
kerlugu sumiiffiit tikillugit sulinitsigut najukkani 
assigiinngitsuni qimmiutilinnik qimussertartullu kat-
tuffiannik KNQK’mik pitsaasumik suleqatiginnilersi-
mavugut. Tatigeqatigiilluni suleqatigiinneq taman-
na pisariaqarsimavoq suliniutip atorluarsinnaasunik 
inerneqarnerinut sunniuteqarluarneranullu.



Ilisimatusarneq suleqatigiissutitut

Ilisimatusarneq ullumikkut annertuumik nunanit tamalaanit ”suleqatigiif-
fiuvoq”, inernerilu nunani tamalaani ilisimatusarnikkut atuagassiatigut 
saqqummiunneqartarlutik. Tamanna aamma qimmeq qimuttoq pillugu 
paasiniaanermi atugaavoq. Soorlu assersuutigalugu qimmip sananeqaata-
anik DNA-vanik paasiniaanermi immikkut ilisimasallit tunulequtaat as-
sigiinngitsorpassuit  pisariaqartinneqarput, soorlu arkæologi, biokemi, 
mikrobiologi, bioinformatik aamma genetik pillugit ilisimatuut. Tassalu 
imaappoq ilisimatoorpassuit, amerlasuutigut nunanit assigiinngitsorpassu-
arneersut, tamarmik ilisimasaminnik immikkut ittunik tunniussuisinnaasut. 
Qimmeq pillugu suliniummi ilisimatusaqatigiinnut qitiusumik aallaaviupput 
Ilisimatusarfimmi Professori Morten Meldgaard, kiisalu Professori Anders 
Johannes Hansen aamma Professori Tom Gilbert, taakku marluk Køben-
havnip Universitetiani GLOBE Institut’imeersuullutik. Kulturikkut oqalut-
tuarisaanermik ilisimatusarneq ilisimatuunit ataasiakkaanit ingerlanneqar-
neruvoq, taakkuttaarli aamma suleqatigiinnut nunanit tamalaaneersunut 
attaveqartarput, ilisimasatigut avitseqateqartarlutik allaaserisaminnillu 
paarlaateqatigiittarlutik. Taamaasilluni aamma Ilisimatusarfimmi PhD-nn-
gorniaq Manumina Lund Jensen nunat tamalaat akornanni suleqatigiinnut 
ilaavoq, qimmip qimuttup kulturikkut oqaluttuassartaanik kulturianillu ti-
gussaanngitsumik (immateriel kultur) suliaqartoq.

Ilisimatusaatip inerneri 

Qimmeq pillugu Suliniutip ilisimatusarnertaa ima-
risaanut motooriuvoq paasiniaaqqissaarnermut pis-
ariusumut assersuunneqarsinnaasoq, ilisimasanik 
paasisanillu nutaanik saqqummersoqarfiusartoq. Tas-
sani paasiniaaqqissaartut ilinniartullu faaginit assi-
giinngitsorpassuarneersuupput; biologit, genetikerit, 
antropologit, immunologit arkæologillu, suliassaqarfiit 
akimorlugit suleqatigiiaartut. Qimmeq pillugu Sulini-
ummi siuttutut sulisut tassaasimapput PhD-nngorniat 
pikkorissut pingasut, Manumina Lund Jensen Kalaal-
lit Nunaanniit, Tatiana Feuerborn USA-miit aammalu 
Mikkel Sinding Danmarkimiit. Taakku ukiut pinngasut 
ingerlaneranni misissugassanik katersillutik, piniar-
tunik apersuillutik, DNA-mik misissueqqissaarlutik 
nunarsuarmilu tamarmeersunik suleqateqarlutik nu-
kissatik tamaasa atorsimavaat.  PhD-nngorniarneq 
ilisimatusarfinni/universitetini kandidatinngorniarluni 
ilinniaqqinneruvoq ukiunik pingasunik sivisussusilik. 
Tassanilu ilinniarnerminni ilinniartut sammisaminnik 
itisiliisumik misissuinissamut periarfissaqartarput.



Kalaallit qimmiata qimuttup siuaava Sibiriamiit kinn-
goqqisuuvoq, tassanngaanniillu Amerika Avannarlermut 
Kalaallit Nunaannullu siaruaassimalluni. Qimmit racit al-
lat kingusinnerusukkut Europamiit Kalaallit Nunaannut 
eqqunneqartalersimapput. 1. Amerikap inoqqaavisa (uki-
ut 13.000it sinnerlugit matuma siorna) qimmeq maan-
na nungussimasumik racilik nassatarisimavaat, Kalaallit 
Nunaannulli taanna anngunnikuunngilaq. 2. Palæo-Inu-
it-kulturimeersut (matuma siorna ukiut 4.500iniit 700t 
tungaannut) qimmeq typi nassataat isikkumigut kalaallit 
qimmiannut assiguvoq kisiannili ullutsinniit allaanerusumik 
atorneqartarsimassangatinneqarpoq. 3. Thule-kulturime-
ersut (ukiut 800t matuma siorna) qimmit assartuinermut 
piniarnermullu atortarsimavaat. 4. Qallunaatsiaat (ukiut 
1000it matuma siorna) Kalaallit Nunaata kujataani naju-
garilikkaminnut qimmit nassartarsimavaat. 5. Europamiut 
nunasisut (ukiut 300t matuma siorna), taakkualu sioqqul-
lugit arfanniat europameersut, qimmit assigiinngitsorpas-
suarnik racillit Kalaallit Nunaannut nassartarsimavaat.

Tatiana Feuerborn, PhD: 

Kalaallit qimmiata qimuttup oqaluttuassartaa

Tatianap PhD-nngorniunni februar 2020 tunniuppaa. 
Paasiniaanermi inernerisa ilaat 2019-imili saqqum-
mersippai tuluit atuagassiaanni nersugaasumi Pro-
ceedings of the Royal Society’mi. Tassani saqqum-
merput qimmip qimuttup siuaasaanik misissuinerit 
aatsaat taamak sukumiitigisut, ilisimatusaqatigiillu 
ukiut pingasut sinnerlugit atorsimavaat qimmit is-
sittormiut pillugit Sibiriamit, Amerika Avannarlermit 
Kalaallillu Nunaanniit itsarnitsanit paasissutissanik 
misissuillutik. 

Misissuinerisa inernerisa ilagaat qimmit qimuttut uki-
ut 4.500 matuma siorna Kalaallit Nunaannik inutta-
leeqqaartut saqqaq-kulturimeersut malisungaannar-
lugit anngussimasut. Qimmit taakku allaasimapput, 
minnerullutik tuannerullutillu qimminit qimuttunit, 
ukiut 1000-it matuma siorna inuit thule-kulturime-
ersut qimussimik Canadap issittua napillugu Kalaallit 
Nunaata sineriaanut annguttuniit. Inuit saqqaq-kul-
turimeersut Kalaallit Nunaannut pisut Sibiriamit 
kingoqqisuupput, taamalu takorloorsinnaavarput 
inuit saqqaq-kulturimeersut siuaasaat qimminut, as-
sigiinngitsutigut maanna qimmitsinnut qimuttunut 
assingussuteqaqisunut, attaveqarlualersimassasut. 
Sananeqaatinik DNA-nik misissuinerni qimmit saarn-
gini nassaarineqartuni takuneqarsinnaavoq inuit thu-
le-kulturimeersut Saqqaq-kulturimeersut qimmiinik 
nangitsiinnarsimanngitsut, namminnerli qimmitik Si-
biriamiit Alaskamiillu nassarsimagaat. Taamaalilluni 
kalaallit qimmiat qimuttoq nunarsuarmi qimmeqati-
giiaat pisoqaanersaannut ilaavoq.

Mikkel Sinding, PhD: 

Qimmip qimuttup pinngoqqaarfia

Mikkelip PhD-nngorniummi ilaani qimmit qimuttut 
siulliit pinngorfiat paasiniarsimavaa. Allaaserisami 
(maanna piareersarneqartumi) Mikkelip ilisimatooqa-
tigiit nunanit tamalaaneersut peqatigalugit amaqqut 
qimmillu issittup nunataani tamaneersut misissuif-
figai. Taakku inernerinit takuneqarsinnaavoq ukiut 
10.000-ingajaalli matuma siorna Sibiariap avannaani 
nujuitsunik qimmeqarsimasoq, issittumi pissutsinut 
qimunnissamullu naleqqussagaasimanerannut ta-
kussutissaqarluartunik. Ilanngullugu erserpoq mas-
sakkut kalaallit qimmigut qimuttut annertunertigut 
qimminit qimuttunit taakkunannga kingoqqisuusut. 

Mikkel suleqataalu 2008-mili nunarsuarmi ilisima-
tuussutsikkut atuagassiat pingaarnerit ilaanni Scien-
ce’mi allapput, qimmit indiaanerit Amerikamut Avan-
narlermut Kujallermullu ukiut 10.000 sinnerlugit 
matuma siornali nassarsimasaat qimmillu qimuttut 
Sibiriameersutoqqat imminnut assigiissuteqartorujus-
suusut. Indiaanerit qimmiisa taakku racii qangali 
nungussimapput. Paasisap taassuma kalaallit qim-
mii qimuttut immikkut illuinnartuusut paasinarsisip-
paa. Nunap nunanit allaniit avinngarusimasuunerata 
kalaallit qimmiata sananeqaatsimigut allanit akuuga-
anissaralua pinaveersimatissimavaa, uffa Alaskamiut 
qimmii malamuttit huskyllu qimminit allanit akuu-
gaasimasut. Tassalu imaappoq kalaallit qimmiat qi-
muttoq – sananeqaatsimigut – tassaavoq ullumikkut 
Amerikap nunavissuani qimmiusunit pinngoqqaatsi-
migut taannaajuarsimanerpaaq immikkut illuinnar-
tumik siuaasamigut allattorsimaffilik kingumut ukiut 
10.000-it sinnillit pisoqaassusilittut.

Amaqqut qimmillu akorngini ilaqutariissutsit nalunaarsor-
neri. Ilusilersukkami takuneqarsinnaavoq, ukiut 30.000it 
matumasiorna qimmit amaqqullu ataatsimik siuaasaqati-
giissinnarlutik, immikkut artitut qanoq ilillutik avissaarne-
rat. Ilusilersukkami aamma takuneqarsinnaavoq, qimmit 
racitut ilisimaneqartut tamarmik ataatsimik siuaasaqati-
giittut – ”itsarsuaq qimmitut” oqaatigineqarsinnaasoq, uki-
ullu 15.000it sinnerlugit matuma siorna Issittumi qimmeq 
raciniit allaniit avissaarsimasoq. Alutorsaatigalugu oqaati-
gineqartarpoq, kalaallit qimmit qimuttoq Issittumilu racit 
allat, soorlu Siberian Husky aamma Alaskan Malamute, ty-
pitut qimmioqqaartut, ullutsinni qimminit typitut allaane-
rusunit assigiinngilluinnartut.



Manumina Lund Jensen, PhD: 

Kalaallit Nunaanni qimussernermik kulturi

Kalaallit Nunaanni qimussernermik kulturi maanna 
allanngoriartupiloorpoq. Qimmip qimuttup piniar-
nermut aalisarnermullu atugaanera annikilliartorpoq, 
akerlianillu sunngiffimmi, sukkaniunnermi, tam-
majuitsussarsiniarluni piniarnermi takornariartitsi-
nermilu atugaanerujartorluni. Taamaalillunilu aamma 
ileqqutoqqat malillugit qimmimik perorsaaneq – isu-
maginnineq, qimussertarneq assigisaallu kulturimik 
tigussaanngitsumik taagorneqartut aamma allann-
goriartorput. Taamaattumik qimmeq qimuttoq ta-
assuminngalu atuineq pillugit najukkani ilisimasanik 
katersinissamut piffissanngorluinnarsimavoq. Ma-
numina ukiuni kingullerni Kalaallit Nunaanni piniar-
toqarfinnut angalasarsimavoq, qimmeqarneq pillugu 
piniartorpassuarnik aalisartunillu apersuiartorluni. 

Taamaalilluni qimmimik qimuttoqarnermik kulturi, 
Kalaallit Nunaanni sumiiffinni assigiinngitsuni as-
sigiinngiiaartumik atugaasoq, assigiinngiiaartumik 
paasineqartartoq ingerlateqqinneqartartorlu, pillugit 
paasissutissat pissanganartut saqqummerput. Soor-
lu assersuutigalugu inuussutissarsiornermi sunngif-
fimmilu qimmimik atuinerit assigiinngitsorujussuu-
nerannik takutitsiviulluni. Manumina arlalissuarnik 
nuannarineqartunik allaaserisaqartareersimavoq, 
qimmip kalaallini inuiaqatigiinni qitiusumik atorne-
qarneranik takutitsisunik, PhD-nngorniumminillu 
illersuilluni 2020-mi soraarummeernissaa siunniun-
neqareerpoq.   



Qimmip qimuttup nakuussusaa pinertussusaalu

Qimmip qimuttup sananeqataanik misissuinerit takutippaat sananeqaatsimigut im-
mikkut illuinnartumik naleqqussarsimasoq, soorlu assersuutigalugu issimut akiuus-
sinnaaneq, pinertussuseq timillu inuussutissanik suliarinnittarnera eqqarsaatigalugit. 
Ataatsimut isigalugu qimmit raciinik allanik qimmip qimuttup issittumi pissutsinut 
naleqqussarsimaneratulli qanillattuinnarsinnaasunilluunniit peqanngilaq. Naleqqus-
sarsimanerisa tamakku immikkuualuttui suli iluamik inississorneqarnikuunngillat, 
nunarsuarmili uumasuutini nukissamigut tunniussaqarluarsinnaanerpaajugunartup 
pilersimaneranut tunngaviit suunersut misissussallugit pissanganassaqaaq! 

Qimmilli qimuttut taamatut nukittutigalutillu pinertutiginerannut peqqutaasut ilaat 
qularnanngitsumik tassaavoq qimmit pitsaanerpaaginnaat unamillernartunut aki-
uussinnaanerat. Nalunaaquttap akunnerpassuini killilimmik nerisaqarnikuullutik qi-
muttussaapput, inuussutissat orsoqarluartut proteineqarluartullu qimunnerminni 
nukinngortissinnaasussaavaat, qasuersaarlutillu nukissaneqqinniartussaapput 30-
nik issittumi apummik pooqqanerminni. Qimmeq ullumikkutut pissuseqalersimavoq 
inuunermini taamatut sakkortutigisunik atugassaqarluni ukiut 10.000-it ineriar-
tuaarfigisimagamigit.

Qimmip pinngortitaassusaanik (fysiologi) misissuinerit takutereerpaat oqimaats-
orsuarnik naammassisaqarsinnaasoq ajoqutiginngisaminik. Maannamut ersertutut 
qimminut nunani killerneersunut nalinginnaasut, kalaallit qimmiannut qimuttumut 
nalinginnaasariaqanngillat. Tamanna, soorlu assersuutigalugu qimminut iisartakkat 
qimminut qimuttunut nerukkaataasartut nukissatigut katitigaanerannut aammalu 
qimminik qimuttunik nakkutiginninnermut nalinginnaasumut sunniuteqartarpoq. 
Paasisaq taanna assersuutissanut ilaavoq  Qimmeq pillugu Suliniutip ingerlannerani 
ilisimalikkat nutaat soqutiginartullu ilaattut, misissuiffigeqqissallugu naleqquttunut.
 



Qimmip qimuttup peqqissusaa: 

Uumasut nakorsaasa misissuineri utaqqiisaasumillu nakorsiartarfiit

Qimmeq pillugu Suliniut aallartimmat 2017-imi uumasut nakorsaannit attavigineqar-
pugut, taakku tassaapput Rikke Langebæk, Emile Andersen-Ranberg aamma Geof-
frey Houser, tamarmik Københavnip Universitetiani Klinisk Veterinærmedicin’ime-
ersut, kiisalu Christian Sonne Aarhusip Universitetiani Bioscience’meersoq. Taakku 
kalaallit qimmiannik qimuttumik misissuinermut tapiliutitut qimmip qimuttup peqqis-
susaanik nappaataanillu sukumiisumik misissuisimanermik ilanngunneqarnissaa kis-
saatigaat. Tamatumani pingaartumik tunuliaqutaapput nappaalanerujussuit akuttu-
sinatik qimmeqatigiinnik eqquisartut. Kissaatigisanuttaaq ilaavoq Kalaallit Nunaanni 
qimmeqarfinni uumasut nakorsaasa suliaannik ineriartuaartitsinerup annertusarne-
qarnissaa, atuartitsinertigut, paasisanik siammarterinikkut telemedicinimillu atui-
nikkut. Taamaattumik Qimmeq pillugu Suliniut 2017-imi QimmeqHealth’imik ilallugu 
annertusineqarpoq, Nuummi uumasut nakorsaaneqarfiat suleqatigalugu qimuttunik 
qimmillit uumasut nakorsaannut tunngasutigut ikiorserneqarsinnaanerat annertusar-
niarlugu ullumikkut suliaqartunik.

QimmeqHealth sulilermalli suleqatigiit qimmip qimuttup peqqissusaa nappaataalu 
pillugit misissuinerpassuarnik suliaqarsimapput, aavinik, anaannik, nuaannik, me-
qquinik kukiinillu katersatik misissortarlugit aammalu Kalaallit Nunaanni tamani 
tamaaniit qimmit hunnorujut arlallit timaannik misissuisarlutik. Misissuinerit kingu-
nerisimavaat speciaaliliat bachelorinngorniutillu arlalissuit, KU-mi uumasut nakor-
sanngorniat allataat, sammisanut ilaallutik Hundesyge set i et historisk perspektiv, 
Skjoldbruskkirtlens funktion hos slædehunden, Kviksølvforekomst i slædehunde aam-
ma Parasitforekomst hos grønlandske slædehunde. Paasisanut ilaavoq parasit’it qim-
mini atugaanerat nalinginnaasumik qaffasissuusoq aammalu timimikkut assigiinn-
giiaartorpassuartigut artukkerneqarsimanerinut takussutissaqartartoq. Misissuinerit 
tamakku aammattaaq siunissami PhD-nngorniarnermi qulequtassanut assigiinngits-
unut piareersaatitut atugaasarput.



Uumasut nakorsaat Qimmeq pillugu sulinium-
mi peqataasut Ilulissani Avannaata Qimusser-
suaqarnerani (2018) aammalu Qasigiannguani 
(2019) qimminut qimuttunut ”utaqqiisaasumik 
nakorsiartarfinnik” pilersitsipput. Taamaalillutik 
qimussertartut qimmitik ajoqusersimanersut 
nappaateqarnersullu misissortissinnaasarpaat, 
tamannalu iluatsillugu uumasut nakorsaat peri-
arfissinneqartarput qimmit nalinginnaasumik pe-
qqissusaat pillugit ilisimasanik pingaarutilinnik 
pissarsinissaminnut, aammalu Kalaallit Nunaanni 
uumasut nakorsaqarnissamut pisariaqartitsineq 
qanoq annertutiginersoq paasisaqarfigisarlugu. 
Utaqqiisaasumik nakorsiartarfiit soqutigine-
qaqaat qimmerpassuillu uumasut nakorsaannit 
pikkorissunit misissorneqarput. 



Suliat akimorlugit sulineq

Qimmeq pillugu Suliniut suliat akimorlugit suliaavoq, 
taaguut taanna pitsaanerpaamik tamakkiinerpaamillu 
isigalugu. Biologit, filminik ilitsersuisartut, uumasut 
nakorsaat, antropologit, qimussertartut, assiliisartut, 
mikrobiologit, kulturikkut siammarterisartut, ilinniar-
tut, atuakkiortut immikkullu ilisimasallit allarpassuit 
suliniut isumassarsiarineqarmalli inernerisa tunniun-
nissaasa tungaanut naligiissumik peqataasimapput. 
Suleqatigiinnerup pitsaanerpaamik atugassaqarfiu-
nissaa anguniarlugu ukiut tamaasa ataasiarluta mar-
loriarlutaluunniit isumasioqatigiittarpugut illoqarfinni 
qimminik qimuttoqarfiusuni annerni. Ullut 10-14’illu 
ingerlanerini tammaarsimaartutut katerisimaartar-
pugut, ataatsimut nerisassiorluta, oqallilluta, pisut 
tikillugit sullilluta, illoqarfimmiunik qaaqqusilluta kaf-
fisorujuutaa oqaloqatigisinnaasatsinnik. Taamatuttaaq 
najukkani paasissutissiinerni peqataasarpugut, efter-
skolit, katersortarfiit, katersugaasiviit suliffeqarfiillu 
allat peqatigalugit.

Ilinniartut

Qimmeq pillugu Suliniummi Ilisimatusarfimmi ilin-
niartut pikkorissut ilaasimapput. Taakku ilisimasaat 
piginnaanerilu piginngitsuugutsigit suliniut naam-
massineqarsimassanngikkaluarpoq. ”Marloqiusamik 
kulturilittut kinaassuseqarneq”, Qimmeq pillugu suli-
niutip ilarujussuani ilisarnaataasoq, ilinniartut pisuus-
sutigaat, taakkuugamik kulturikkut avitseqatigiin-
nerni ingerlatsisut pinngitsoorneqarsinnaanngitsut. 
Qimmeq pillugu Suliniut aamma Ilisimatusarfimmi 
atuartitsinernik ingerlataqarsimavoq ilinniartullu ar-
lallit isumassarsisimapput qimussernermik kulturimut 
tunngasunik sammisaqarnissaminnut. Taamatuttaaq 
suliniutip inernerisa politikkikkut aaqqissuussinermi 
atuutilersinniarnissaanni piuminaatsumi ilinniartut 
pingaaruteqarsimaqaat, isumassarsiamikkut isumaqa-
tissarsiorlutillu sulinermikkut. Aammattaaq Sisimiu-
neersunik Afrikamilu Kujallermeersunik pikkorissunik 
suleqateqarsimavugut pisoqarfinni allattoqarfimmilu 
”malinnaasutut” peqataasartunik.

Tamakku avataasigut qallunaat uumasut nappaataan-
nut tunngasunik ilinniartut arlallit BA-mik suliaminnut 
speciaaliminnullu atatillugit qimmeq qimuttoq pillugu 
suliaqarsimapput, suliallu akimorlugit Københavnip 
Universitetiani pikkorissaanermi atuartitsinermi suliaat 
sammisanut ilaatinneqartarsimallutik.  



Qimussimik sukkanniunnerit

Ukiut tamaasa martsip naajartornerani pisoq annertooq 
Avannaata Qimussersua pisarpoq, tassaasoq nuna tamak-
kerlugu qimussimik sukkaniunneq ukiut tamaasa illoqarfimmi 
nutaami ingerlanneqartartoq. Tassani inuit qimussillaqqin-
nerpaat Kalaallit Nunaata kitaaneersut sukkaniunnissamut 
katerittarput. Sukkaniunneq tamatigut misigisaasarpoq an-
nertooq, innuttaasut nalliuttorsiualaarfiat kalaallit tusagas-
siorfiinit malinnaaffigilluarneqartartoq. Piaartumik aalajan-
gerpugut Qimmeq pillugu Suliniummit isumasioqatigiinnerit 
ilaat Avannaata Qimussersuaqarnerani ingerlattarniarlutigit. 
Tassanimi qimussillammaat, qimmit pillugit ilisimasaqarluartut 
qimmerpassuillu Kitaani nunaqarfippassuarneersut ataatsikkut 
naapissinnaavagut. Taamalu pisartuni peqataasarnitsinni qi-
mussertartut kattuffiata KNQK’p Suliniutillu tatigeqatigiiffiu-
sumik pitsaasumillu suleqatigiinnerat pileriartorsimavoq.

Facebook nittartakkallu

Facebook Kalaallit Nunaanni inuit akornanni tusagas-
siuutit pingaarnersaraat. Taamaattumik Qimmeq pil-
lugu Suliniutip aamma Facebook atortarpaa, paasisa-
nik nutaanik assinillu saqqummiussisarfittut, aammalu 
qimmeq qimuttoq kulturilu tassunga atasoq pillugit nu-
annarineqartumik isummersorfittut apeqquteqartar-
fittullu. Siliniummik malinnaasut 2000-ingajaapput, 
taakku affaat sinnillit Kalaallit Nunaanni najugaqar-
tuullutik tapersersortissarsiornigullu nalinginnaasumik 
tigulluarneqartarput. Soqutiginarporlu aamma Qim-
meq pillugu Siuliniut Alaskami Canadamilu issittumi 
illoqarfinnit nunaqarfinniillu amerlanernit malinnaaffi-
gineqarmat.

Qimmeq pillugu Suliniut marlunnik nittartagaqarpoq, 
aappaa Ilisimatusarfimmiippoq allalu Statens Natur-
historiske Museum’imiilluni. Nittartakkani taakkunani 
tusagassiuutini nalunaarutit, qimmeq qimuttoq pillugu 
allaaserisat paasissutissallu ataavarnerusussat siam-
marterneqartarput. 

https://www.facebook.com/qimmeq/
https://da.uni.gl/forskning/qimmeq-en-jagt-paa-slaedehundens-sjael.aspx
https://qimmeq.ku.dk/
https://qimmeq.ku.dk/


Qimussertartunik ilisarititsilluni filmiliat tallimat 
– 130.000-eriarlutik takuneqartut

Sarsuatitanik takutitassiorneq – filmiliorneq - tusagassiornermi siammarterinermi sunniuteqarner-
paanut ilaavoq, nunarsuaq tamakkerlugu siammarterinermut atorneqarsinnaasoq. Taamaattumik 
pissusissamisuuginnarpoq Qimmeq pillugu Suliniummi aalajangiunneqarmat filmi atorneqassasoq 
nunani tamalaani isiginnaartartunut paasissutissanik anngussiniarnermut. Suliniutip aallartinne-
raniilli filmiliortartut ilitsersuisartullu Kalaallit Nunaata kangia kitaalu tikeraarfigisarpaat, qimmit 
qimuttut Kalaallit Nunaata pinngortitarujussuani isorartoqisumi suliaannik uppernarsaatissanik im-
miussiartorlutik. Immiussanillu naatsunik tallimanik filmiliortoqarsimavoq. Filmit tamarmik immik-
kut minutsit arfineq-marluk qulingiluallu akornanni sivisussuseqarput, kalaallisut nipitaqarlutik tu-
luttullu allagartaqarlutik. Saaffigisat tassaapput nunarsuarmiut tamarmik taaguutaallu “When the 
dogs are gone” (Qimmeeruppat) uisaallatsitsivoq. Filmimi qimussertartut ilisaritinneqarput, qimmi-
nut qanoq attaveqarnerminnik, piniartarnerminnik, sunngiffimminnik siunissamullu qanoq naatsor-
suuteqarnerminnik oqaluttuarlutik. 

Filmit tallimaasut ilaat marluk nersugaasup “Staff pick”ip nersorinnissutaanik pissarsinikuupput, 
nunarsuaq tamakkerlugu aaginnarlugu isiginnaarfiusinnaasoq VIMEO aqqutigalugu, ilaatigullu 
aamma Seattle International Film (USA) festival’imi (USA), Odense Film festival’imi (DK), aamma 
42’ International Film Festival (USA) takutitsiffissatut toqqarneqarsimallutik. Taamatuttaaq filmit 
Air Greenland’ip Atlantitoq ikaarlugu timmisartortitsinerani aliikkutassarititanut ilaapput.

Filmit nunat tamalaat akornanni siammarluarsimapput, mannalu tikillugu 130.000-eriaammik 
amerlanerusunit takuneqarsimallutik. Nunanut agguaraanni USA (takuneqarneri 35.000), India 
(15.000), Canada (5.500) aamma Tuluit Nunaat (5.500) takuneqarnerpaaffiusimapput, Kalaallit 
Nunaanni 4500-riarlutik Danmarkimilu 4.000-eriarlutik takuneqarsimapput. Vimeo’miillu paasis-
sutissat takutippaat filmit Alaskat Nunavullu nunaqarfiisa illoqarfiisalu armerlanersaanni isigin-
naartoqarluartut (500-ngajannit takuneqarsimallutik) allaallumi nunani kiattuniittuni Tuvalu’mi, 
Rwanda’mi Cook Island’imilu isiginnaartoqarsimasoq. 

Paasissutissat annertu-
nerusut, una tooruk

https://vimeo.com/325418994
https://vimeo.com/325417533
https://vimeo.com/325420350
https://vimeo.com/325419298
https://vimeo.com/325420087


Saqqummersitsineq angalaartoq Qimmeq 

Saqqummersitsineq Qimmeq pillugu Suliniutip angalaarti-
taa Pipaluk Lykkemit ilusiligaallunilu aaqqissuunneqarpoq. 
Saqqummersitap siunertaraa qimmeq qimuttoq pillugu 
ilisimasanik siammarterillunilu paasisimasaqarnerulersit-
sinissaq aammalu, pingaartumik meeqqat inuusuttullu, 
qimuttunik qimmeqarnerup kulturianik ilisarinninneruler-
nissaannik periarfissiinissaq. Kalaallit Nunaanni katersu-
gaasiviit saqqummersitsivigisinnaasaat amerlanertigut 
annikittaqimmata pingaartinneqarsimavoq saqqummersi-
tassat sapinngisamik eqaatsumik eqimasumillu suliaanis-
saat. Ilisimatuut Qimmeq pillugu Suliniummi suleqataasut 
tassani ilisimasaminnik paasisimasaminnillu tunniussipput. 
Saqqummersitsineq suliaavoq tallimanik qulequtserlugu: 1) 
Qimmip qimuttup oqaluttuarisaanera aamma itsarsuaaniilli 
oqaluttuarisaanera, 2) Ullumikkut qimussernermik kultu-
ri, 3) Qimmip qimuttut timaata tupinnassusia, 4) Qimmeq 
qimuttoq pillugu kulturi tigussaanngitsoq tigussaasorlu 5) 
Najukkani ilisimasat.

Saqqummersitsinermi takusaasut malugisaatsiminnik atu-
inissaannut kajumissaarneqarput, taamaasillunilu atortu-
nik aalajangersimasunik attuilluni misissuisoqarsinnaavoq, 
ilisimasassanik atuartoqarsinnaalluni qimmerlu pillugu 
eqqumiitsuliorpalaarnerusumik misigisaqarfiusinnaalluni. 
Najukkani ilisimasat saqqummersitsinermi aamma inis-
saqartarput, tassa igalaamerngit saqqummersitsiviit allallu 
nivinngaavigineqarsinnaasut katersugaasiviit ataasiakkaat 
pigisaminnut, assiutiminnut paasissutissaatiminnullu atu-
gassaattut naatsorsuussat piareersimasarmata. 

Saqqummersitsineq ammarneqaqqaarpoq Qasigiannguit 
Katersugaasivianni martsimi 2019, qimussimik sukkaniun-
nersuaqarnera iluatsilllugu. Taamatuttaaq Ilulissani Paami-
unilu katersugaasivinni takutinneqareerpoq, 2020-milu 
Kujataanut Tunumullu angalatinneqassalluni, kingorna 
Danmarkimut umiarsuakkut ingerlateqqinneqannginner-
mini. Danmarkimi Naturama’mi Knud Rasmussenillu Illua-
ni takutinneqassaaq. Naggasiullugulu Kalaallit Nunaanni 
katersugaasivinni allanissaaq takutinneqarumaarpoq, ta-
kutinneqarfissaa kingulleq tassaassalluni Sisimiut Kater-
sugaasiviata Kangerlussuarmi immikkoortua. Katersu-
gaasivimmi Qeqqata Kommuniani UNESCO-p toqqagaani 
nutaamik pilersitaasumi kulturikkut kingornussat uumassu-
sillit immikkut aallunneqarput. Saqqummersitsinermut ata-
tillugu qimmeq qimuttoq qimussernermillu kulturi pillugit 
immikkut allaaserisamik quppersagaliortoqarsimavoq, atu-
artut soqutiginnittullu allat isumassarsiorfigisinnaasaannik 
ilitsoqqussaralugulu ilisimasanik siammaasarnermut anner-
tusaataasumik.



Assit ilisimasanik siammarterutitut

Sarsuatitaliat pisarnerattulli assit assiliivimmik assilisat paasissutissanik anngussiniarnermi atorne-
qarsinnaapput kusanartumik kimittuumillu sunniuttartut. Tusagassioriaatsit taakku marluk ikorfar-
toqatigiilluarsinnaapput inunnut amerlanerusunut siammasinnerusumillu anngussiniarnermi. Suli-
niutip aallartinneraniilli pinngortitamik assiliisartoq nersornaatisisartoq Carsten Egevang qitiusumik 
inissisimasimavoq. Carsten ullumikkut Kalaallit Nunaanni qimmimik qimuttumik atuineq aammalu 
inuit qimmillu qimuttut akornanni attaveqatigiinneq pikkunartoq qitiutillugit assiliisarpoq. Assit 
qalipaateqanngitsut Kalaallit Nunaanneersut qaamanernik imminnut akerleriinnik takutitsisut ilis-
arnaammik ilisarsinartumik pilersitsipput, suliniummi siammarteraluni sammisanut assigiinngiiaar-
passuarnut atorluarneqarsimaqaat, soorlu oqalugiarnernut, allaaserisanut, tusagassiuutinut inuit 
naapittarfiinut, nittartakkanut, saqqummersitsinernut atuakkanullu. Assit ilaatigut suliniut pilinn-
gikkallarmalli Carstenip assinit toqqorsivianit aammalu pisut tikillugit sulinernit (Ittoqqortoormiit 
2017, Ilulissat/Uummannaq 2018) pisuupput, ullumikkut qimmimik atuinermit assiliiinissaq siuner-
taralugu aaqqissuussanit. 

Allaanerusumik periuseqarluni ilisimasanik siammarteriffittut Qimmeq pillugu Suliniutip inger-
lanneqarnerani assilisat Carstenip assilisaminik saqqummersitsinerini allani aamma ilanngunne-
qartarsimapput (1-4) assinut Kalaallit Nunaanneersunut ilanngullugit, imaluunniit eqqumiitsulianik 
saqqummersitsinernut immikkut qimmimut qimuttunut tunngassutilinnut (5-6).    
   

1. ”ADAPTED”, Karis, Finland, juni-juli, 2019.
2. ”ARCTIC – last frontier” Abu Dhabi, januar 2019 
3. ”Piniarneq”, Det Grønlandske Hus, oktober - november 2019
4. ”SIKU ajorpoq”, Nordatlantens Brygge, november 2019 - marts 2020
5. ”Nordatlantiske dage”, Rigshospitalet februar- marts 2019
6. ”Klimakunst”, Rebildcenteret, maj-august, 2019

Assit atorlugit suliaq pingaarneq tassaavoq atuagarsuup 224-nik quppernillip ”Qimmeq – Den 
Grønlandske Slædehund” suliarineqarnera (marts 2020) oqaatsinut pingasunut immikkoortillugu 
allagaasoq (kalaallisut, qallunaatut tuluttullu). Carsten Egevang atuakkamik aaqqissuisuullunilu 
ilioraasuuvoq, assiliartaraalu assit qalipaateqanngitsut 149-t. Kusanasaarlugu iliorakkamik qim-
meq qimuttoq ilisaritinneqarpoq, qimussersup qimmillu akornanni attaveqatigiinneq immikkut ittoq 
kiisalu qimmip ullumikkut Kalaallit Nunaanni atuuffii ilanngullugit – Kalaallit Nunaata pinngortitar-
sua pinningaartoq tunulequtsiullugu assilisat. Atuakkiami allaaserinneqataapput Qimmeq pillugu 
Suliniummi immikkut ittumik ilisimasallit 14-it, aallarniutitut siulequtsiisuulluni Kunngikkormiorpa-
laartumik ataqqinassusilik Kunngissaq Frederik. Taamatuttaaq qimussertartut kalaallit atuakkami 
immikkut issuarneqartarput Manumina Lund Jensenip PhD-nngorniutissaminut atatillugu apersui-
nerinit tigulaakkanik.      

Paasissutissat annertunerusut, 
una tooruk

https://www.carstenegevang.com/qimmeqbook
https://www.carstenegevang.com/qimmeqbog


Qimmeq pillugu Suliniummit ilisimatusarfiit, 
katersugaasiviit, atuarfiit katersortarfiillu sine-
rissamiittut pulaartarsimavagut, 50-inillu ikin-
nerunngitsunik oqalugiartitsisarlutalu atuartits-
inernik ingerlatsisarsimalluta. Nuannersimaqaaq 
malugisinnaallugu meeqqat inuusuttullu soquti-
ginninnerat peqatarusussusaallu. Taakkuupput 
qimmimik qimuttoqarnermi kinguaariit tullissaat, 
qimmillu qimuttup siunissami attatiinnarneqar-
sinnaaneranik tamanna isumallualersitsivoq.

Kinguaariit tullii: 

Atuagaq meeqqanut ilinniusiaq ilinniartitsisumullu najoqqutassaq

Kalaallit meerarpassuit alliartortarput qimmimut qimuttumut attaveqaratik qimussernerullu nuan-
nersui ilikkagaqarfigissanagit. Pingaaruteqarporli kalaallit meerartaasa tamarmik uumasumik im-
mikkut ittumik tassannga kulturimillu pilersitaanik ilisimasaqalernissaat.  Manna tikillugu qimmeq 
qimuttoq qamutillu pillugit meeqqanut sammititamik atuagaqanngilaq.

Qimmeq pillugu Suliniut kalaallit meerartaannut atuartunut 5-10 klassiniittunut atuakkamik ilin-
niusiortitsisimavoq.  Atuakkami oqaluttuarineqarput qimmip qimuttup ineriartuaarsimanera sana-
neqaataalu pillugit ilisimatuussutikkut misissuinerit nutaanerpaat, qimmimik qimuttoqarnermi 
kulturip oqaluttuassartaa, qimmimillu qimuttoqarnermi kulturip Kalaallit Nunaannut sunniutai. Ta-
makkununnga ilanngullugit aamma allaaserineqarput pissutsit qimmimut qimuttumut kulturimullu 
unammillernartut, inuiaqatigiinni silallu pissusaatigut allanngornerit annertuut atuuffiini.
Atuakkamut ilaavoq ilinniartitsisumut najoqqutassaq Katrine Minddalip Sara Tougaardillu allataat, 
ilaatigut imaqartoq atuartunut sammisassanik qimmeq qimussersarnermillu kulturi pillugit ilisima-
sat atuarfimmi atuartitsissutissanut qanoq ilanngunneqarsinnaanerannik. Atuagaq aamma atuar-
fiup avataani ilinniusiatut nalinginnartut atuarneqarsinnaavoq. Atuagaq atuartitsissut kalaallisut 
qallunaatullu oqaasertaqarpoq eqqumiitsuliortup Nuka Godtfredsenip titartagaanik Carsten Egev-
angillu assilisaanik assiliartalersugaalluni. Aaqqissuisuuvoq Lisbeth Valgreen allaaserinnittuullunilu 
Anne Katrine Gjerløff. Qimmeq pillugu Suliniummi peqataasut ilisimatuut ilisimasanik tunioraasuup-
put, taamaalereermatalu paasissutissat oqaasertallu kukkunersiorneqarput kalaallit qimussertartut 
ataqqisaasut kalaallillu atuartitsisut peqatigalugit aammalu kalaallit ilinniartitsisut peqatigalugit 
isumasioqatigiissitsinertigut ilinniartitaanermut aqutsisoqarfiup sunniuteqaqataaffigisaanik.

Atuagaq ilinniusiaq ilinniartitsisumullu najoqqutassaq kalaallit atuarfiinut tamanut siammaanne-
qassaaq 2020-mi upernaakkut ilinniartitaanermullu aqutsisoqarfiup nittartagaani atuartitsissuti-
nut tunngasuni kikkulluunniit akeqanngitsumik aasinnaassavaat, atuakkat aamma arlalikkaarlugit 
nunatta atuagaateqarfiinut katersugaasiviinullu kiisalu Statens Naturhistoriske Museum’imut siam-
marneqarumaarput. 



Qimmeq pillugu Suliniut maligassiuisuulersimava?

Ilisimatusarfik Qimmeq pillugu Suliniummut angerlarsimaffiusimavoq, Allattoqarfillu aqqutigalugu an-
guniagarisimavarput  ilisimasanik paasisimasanillu, kalaallinut inuiaqatigiinnut kalaallillu qimmiannut 
qimuttumut qimussernermilu kulturimut iluaqutaasussanik pilersitsinissaq. Suliniummi suliat kulturillu 
akimorlugit sulineq nakooqutaasimaqaat. Ilisimatuut, ilisimasanik siammaasartut ilinniartullu assigiinn-
gitsunik tunulequtaqarnerat ilisimatusarnermilu ileqqut assigiinngitsuunerat isumassarsiorfittut aaller-
figineqartuarsinnaasimapput, unammillernarlutik assigiinngisitaarnerlu eqaatsumik suliamullu nakoo-
qutaasumik suleqatigiinnermik aaqqiinerusoq takutissimallugu.

Suliniutip iluatsilluarneranut peqqutaasut ilagaat aallartikkattali aalajangersaratsigu ilisimasatigut si-
ammagassat ilisimatusaatitigullu suliniutigut naligiissasut peqataasullu tamarmik isumassarsiat pinn-
gornerini, suliarinerini pilersinneqarnerinilu peqataasassasut. Taamatuttaaq tusagassiuutit innuttaasut 
oqallittarfiisa atornissaat eqqumaffigaarput, pingaartumik Facebook, taannaammat Kalaallit Nunaanni 
siammaanermi sunniuteqarnerpaasartoq. Nukittuumik ersarissumillu ilisarnaateqarneq, fimlinik naat-
sunik assinillu atuinertalik, aqqutigalugu nuna tamakkerlugu nunallu tamalaat akornanni annertuum-
ik siammaappugut, saqqummersitarlu angalaartoq atuartunullu atuagaq ilinniusiaq kalaallinut malin-
naasunut atuartunullu pingaarnertut naatsorsuussaalluni. Facebook aqqutigalugu sumiiffissippugut, 
sammisat assigiinngitsut pillugit qisuariaatillu uatsinnut apuunneqartut tunngavigalugit innuttaasut 
oqaloqatiginerisigut peqataalersitsivigisinnaasatsinnik, misissuinitsinnillu naleqqussaallutalu pitsaan-
erulersitsinissamut tungavigisatsinnik.
Ammasumik oqaloqatigiinneq, alapernaanneq ataqqeqatigiinnerlu suliniummik tunngaviliipput kim-
ittuumik! Tamannalu ilutigalugu suliniutip Kalaallit Nunaanni tamarmi sumiiffinni najuunnera ilisi-
matusarnerullu inernerisa kalaallit qimussertartut akornanni  kulturikkut atuuttunut tunngasuuner-
at pissutaalluni, ilisimatusarnermi inernerusut paasisanillu siammarterinerup inernerisa atuisunut 
atassutaannik atorneqarsinnaaneranillu pitsaanerulersitsipput. Naggataatigullu suliniutip inerneri Ilisi-
matusarfimmi atuartitsinermut atorneqartarsimapput.

Nunarsuarmi atuagassiat nersugaanerit ilaanni aqqutissiuisunik allaaserisaqarnissaq periarfissariuti-
galugu suliniut pillugu aamma kalaallit atuarfiini nunaqarfiinilu oqaluttuarsinnaasimagatta eqqarsar-
nanngitsuunngilaq. Eqqarsarnarportaaq paasisanik siammarterinerit taakku marluk ungasinnerusoq 
isigalugu imminnut atasuummata. Atuisunut atanngikkaanni ilisimatusartoqarsinnaanngilaq. Taamaam-
mat annertuupilussuarmik pingaaruteqarpoq aningaasaateqarfissuit namminersortunit pigineqartut, 
soorlu VELUX-fonden aamma Aage og Johanne Louis Hansen Fonden, suliat paasisanillu siammarter-
inerit eqqarsaatigalugit Qimmeq pillugu Suliniutitut siammasitsigisumik suliaqartunik suliallu Kalaallit 
Nunaanni ingerlanneqartariaqarneranik paasisimannittunik aningaasaliisuummata. 

Suli pitsaanerutissinnaavarput? Aap, ilaana! Katalogimi isumassarsiorfissami VELUX-fonden aamma 
Organisationen af Danske Museer naqitertitaanni (2019:10) Qimmeq pillugu Suliniummit ilikkagassatut 
najoqqutassat saqqummiunneqarput, tassanilu erseqqissarneqarsinnaavoq suli annerusumik aallutissal-
lugit pingaarutillit makkuusut:
 

1. marloqiusamik kulturilittut kinaassuseq naligiimmillu pingaaruteqarnermik isiginninneq, ilinniartut, 
ilisimatuut paasisanillu siammaasartut pissarsinissaminnut tunniussinissaminnullu inissaqartinneqa-
rnerat inissaqartitsinerallu.
2. atuisunut ataneq, najuunneq tatiginninnermillu ineriartortitsineq inuiaqatigiinni suliniummi pineqa-
rtuni.
3. atuisunut atanermut suleqatigiinnissamullu naammattunik nukissaqarnissap eqqaamanissaa.

Eqqaamaneqassaarlu 
4. oqaatsinik atuartitsinerup kulturimillu paasinninnissap siunissami suliniutissanik pilersaarusiornerni 
immikkut ilanngunneqartarnissaa.



Qimmeq pillugu suliniutip siunissaa

Inatsisartut 2019-imi ukiakkut ataatsimiinnerminni qimmeq qimuttoq pillugu inatsisissaq nutaaq 
oqaluuserisivaat. Oqallinneq sakkortooq qinikkat kalaallit qimmiannik qimuttumik qimussernermillu 
kulturimik soqutiginnillutillu isumassuerusunnerannik sunnersimaneqartoq. Qimmeq pillugu Suliniut 
tassani nersualaarneqaqaaq kissaatigineqarporlu suliniutip ingerlaannarnissaa, ilisimasat paasisimasallu 
nutaat pinngorartuarsinnaaniassammata qimmimut qimuttumut inuiaqatigiinnullu kalaallinut iluaquta-
asussat. Tassunga ilaliullugu qimussertartut kattuffiat KNQK 2. januar 2020-mi Naalakkersuisumut 
Jens Immanuelsenimut allappoq Qimmeq pillugu Suliniummut Naalakkersuisut tapersersuinissaannik 
kaammattuilluni. 

5. december 2019 Arctic Nomads aappassaaneerlutik qimmeq qimuttoq qimussernermillu kulturip si-
unissaa pillugit inuinnarnik isumasioqatigiissitsipput. Tassunga atatillugu aamma siunnersuuterpassuit 
erseqqarissut saqqummiunneqarput. Qimmeq pillugu Suliniummit, ilisimatusarnermik tunngavilimmik 
iliuuseqartutut, immikkoortut sisamat ilisimasatigut paasisimasatigullu ikorfartueqataaffigisinnaasagut 
ukuupput: 

• qimmimik qimuttumik kulturimillu taassuma pilersitaanik paasiniaaneq paasissutissanillu siam-
maasarneq,
• kalaallit qimmiat qimuttoq pillugu højskolemik pilersitsinissaq,
• kalaallit qimmiat qimuttoq pillugu ilisimasanik siammaasarfimmik qitiusumik pilersitsinissaq,
• telemedicin aqqutigalugu uumasut nakorsaannik attaveqarsinnaanermik pilersitsinissaq.

Qimmeq pillugu Suliniutip ukiuni pingasut-sisamani qimmimik qimuttumik kulturimillu taassuma pi-
lersitaanik paasiniaanerani ilisimasarpassuarnik paasisimasanillu nutaanik pissarsisimavugut, kisiannili 
aamma paasiniaanerit inernerinik uisaallannartunik naammattuuisarsimavugut sukumiinerusumik mi-
sissorneqartariaqartartunik. Timikkut sananeqaatinut tunngatillugu misissuinerit inernerisa takutippaat 
qimmeq qimuttoq sulinermini atugassarititaasunut tupinnaannartumik naleqqussarsinnaassuseqartoq. 
Qimmip ajunngitsumik inuuneqarnissaanut isumagineqarneranullu naleqqussarsinnaassusaata qanoq 
kinguneqartarnera sukumiinerusumik misissorneqartariaqaraluarpoq. Qimmip qimuttup peqqissusaa 
taamatuttaaq paasisanik pissanganartunik pissarsiviusinnaavoq, sananeqaataanit paasisat pissarsiari-
neqareersut ilanngukkaanni racia, pinngoqqaarfia avatangiisinilu peqqarniitsuni naleqqussarsinnaane-
ra pillugit ilikkakkanik nutaanik pissarsiviusinnaasunik. Uumasut nakorsaqarnikkut ikiorneqarnissamik 
pisariaqartitsinerup tamatuminngalu kissaateqarnerup pisariaqartinneqaqisup kingunerisimavaa Nam-
minersorlutik Oqartussat uumasunut nakorsaaneqarfiata QimmeqHealth’illu telemedicinimik siunissami 
pilersitsisinnaaneq qimmillu peqqissusaannik ilisimasanik siammaasarnissaq pillugit qanimut suleqati-
giilernerat. 

Kalaallit Nunaanni qimmit qimuttut pillugit kulturimik tigussaanngitsumik  misissuinerit kulturikkut 
oqaluttuarisaanermik tunngavillit takutippaat tupinnaannartumik uppernarsarneqanngitsunillu ilisi-
masarpassuaqartoq. Tamannalu ilutigalugu qimmimik qimuttumik ileqqutoqqat tunngavigalugit atu-
isarneq allanngoriartupallaqaaq ikiliartuinnarpullu qanga pisarnerit malillugit nannunniartartut, pu-
isinniarlutik aalisarlutilluunniit. Qimmeq pillugu Suliniut malitseqartariaqaraluarpoq ”Qimmeqarneq 
pillugu ilikkagassatut najoqqutassat”nik suliaqarnermik, najukkani ilisimasat immikkuualuttui tamaasa 
ilanngullugit allaaseralugit, assitalerlugit filmiliaralugillu kinguaariit tulliinut ingerlateqqitassatut. Ta-
akkuttaaq atuartunit inersimasunillu ilikkagaqarusuttunit, qimussernermik ilitsoqqussaqarsimanngitsu-
nit, atorneqarsinnaassapput. 

Kalaallit qimmiat qimuttoq igalaaminertut prismetut ittoq paasinarsisimavoq, taanna atorlugu kalaallit 
kulturiat, inuiaqatigiit allanngornerillu piffissap ingerlanerani taakku aqqusaarsimasaat qimerloorsin-
naasimavagut. Qimmip qimuttup ullumikkut killiffiata takutippaa allanngornerit piniarnermik kulturi-
mut ullumikkut atortitaasut annertoorujussuusut itisoorujussuullutillu, immikkut aallunneqarnissamik 
pisariaqartitsiviusut. Uppernarsaatissat, ilisimatusarneq ilisimasanillu siammaasarneq atorlugit tul-
luassagaluarpoq Qimmeq pillugu Suliniutip illerngi atuallallugit  ilisaritissinnaasuugutsigu Piniartoq – 
Kalaallit Nunaanni ullumi. 

arlalinnik suliniutillu ilaanik nutaamik pilersitsinissamut periarfis-

Assinik atuakkiassamik suliniut:

QimmeqHealth

• Beckett Fonden: 250.000 kr.

• Dansk Kennel Klub: 10.000 kr.

• Air Greenland: 10.000 kr.



QIMMEQ - kalaallit qimmiat qimuttoq
Ilisimatusarnermik ilisimasanillu siammarterinermik suliniut Ilisimatusarfiup 

Københavnillu Universitetiata ataanni ingerlanneqartoq. 

”Kalaallit qimmiat igalaaminertut prismetut ippoq, qanga, ullumikkut 
siunissamilu kalaallit kulturiannik immikkut ittumik paasisaqalersitsisoq.”

Morten Meldgaard, marts 2020, Professori, Ilisimatusarfik


